
 Memang tidak bijaksana perbuatan beberapa orang

Syed-syed di Kuantan – Pahang yang diberitakan berura-ura hendak

menubuhkan persatuannya. Lebih-lebih lagi tidak bijak

perbuatan beberapa orang Syed-syed di Alor Setar – Kedah

yang telah pun menubuhkan persatuannya baharu-baharu ini.

 Kononnya persatuan-persatuan itu ialah hendak

menjaga taraf mereka – mengenai kufu dalam perkahwinan,

dan menjaga gelaran Syed dan Sharifah.

 Langkah Syed-syed di Kuantan dan di Alor Setar itu

telah pun dibantah oleh golongan Syed-syed juga di kedua-dua

buah bandar itu.

 Tetapi . . . . .

 Nampaknya dua peristiwa itu telah dijadikan

kesempatan yang baik oleh beberapa orang penulis yang

nakal. Mereka hentam dengan buta tuli semua Syed-syed

dengan tidak bertabik kecuali lagi. Mereka rangkum

semua Syed-syed lalu dikritik dengan tidak berfasal-fasal.

 Adakah adil perbuatan segolongan kecil Syed-syed

di Pahang dan di Kedah dijadikan landasan untuk menyelar

kaum Syed seluruhnya?

 Bukan begitu caranya saudara!

 Syed-syed di Kuantan dan di Alor Setar itu nyata

telah terkeliru dan salah langkah.

 Soal kufu dan soal gelaran Syed, sebenarnya

bukanlah urusan persatuan atau pertubuhan sebagaimana

yang hendak dipesongkan oleh mereka. Soal-soal kufu

dan gelaran Syed itu yang sebenarnya ialah soal keluarga.

Sesuatu keluarga keturunan Syed berhak mempertahankan

kufu dalam perkahwinan dan mempertahankan gelarannya, dan

berhak pula menggugurkan hak kufu itu jika

keadaan dan maslahatnya menghendakinya berbuat demikian.

 Penulis-penulis yang menyelar kaum Syed dengan cara borong 

dan main rangkum sahaja, tidak juga kurang

kelirunya dan salah rabanya!

 Kaum Syed dan Sharif serta Sharifah keturunan 

Rasulullah ṣallā Allāh alayhi wa ālihi wa sallam, pancaran

Sītī Fāṭimah al-Zahrā’ (puteri Rasulullah) raḍī Allahu

‘anha, titisan Saiyidina Ḥassan dan Sayidina Ḥussīn adalah

mempunyai kehormatan dan keistimewaan dalam Islam.

Mereka juga mempunyai hak kufu dalam perkahwinan

dan telah termaktub di dalam hukum-hukum Islam. Hukum

kufu  itu telah pun diamalkan oleh mahkamah-mahkamah shari‘ah

di negeri ini dan di seluruh dunia Islam.

Masalah Syed-syed di Pahang dan Penubuhan Persatuannya

  Kaum Syed – sebagaimana orang-orang Islam lainnya

ada yang soleh dan ada pula yang melakukan maksiat.

Bergelar Syed dan Sharifah tidak bermakna

membesar-besarkan diri atau angkuh seperti yang pernah

dilemparkan oleh penulis-penulis yang nakal itu. Tidak juga 

ganjil. Kalau ada orang-orang yang bergelar Tengku dan Raden 

– misalnya, apalah ganjilnya gelaran Syed dan Sharifah?

 Gelaran Syed dan Sharif serta Sharifah telah

sedia diketahui dan diakui bahkan telah termaktub 

dalam buku-buku perpustakaan dunia. Periksalah apa kata

Encyclopedia Britannica, atau Ensiklopedia

Indonesia atau pun Kamus Sutan Muhammad Zain – 

misalnya.

 Kalau soal kufu dan gelaran Syed in telah

diselidik dengan rapi oleh “Awang Sulung” dan

Mas “Demak” serta rakan-rakannya yang lain, tentulah kaum

Syed tidak dihentam secara rangkum tetapi hanya akan

ditumpukan kritik itu kepada golongan Syed-syed tertentu 

– yang sengaja menonjolkan perkara itu melalui

persatuan dan pertubuhan tertentu.

